
Dell’AneideCanto ii.








5.




De la chiù brava gente se cacciaje
Da la usciola a sciorte no squatrone:
E l’uno appreso all’autro se ’nforchiaje
De lo Cavallo dintro a lo panzone.
’Ntrà chella grotta ogn’uno s’agguattaje,
Pe aspettare accossì l’accasione.
O Dio, che a tutte chella panza ascura
Le fosse deventata sebetura!




6.




Faccefronte de Troja se trovava
N’Isola assaje famosa pe lo munno,
Quanno Priamo a lo Regno dommenava;
Tenedo è chessa, ed era ricca a funno.
Tutta la grolia, che la ’ncoronava,
Jeze co Troja nostra a sparafunno:
Tanno havea puorto p’ogne granne armata:
Và mò, ca nc’è na cufece salata!




7.




Li Griece, che credeamo sbagottute,
Col’armata da nui se l’affuffaro,
Mà, fatta notte, li guitte cornute
Annascuse a chell’Isola restaro:
Nui piezze de cetrule ’nsemmentute
Già le credeamo ’n Grecia; e à juorno chiaro
Pe ogne chiazza, ogne casa a l’allegrezza
Troja allentaje la uriglia, e la capezza:




8.




Eccote a porte aperte à miliune
Tutta la gente fora la muraglia:
E a vedere correa li pavegliune,
Che abbannonate havea chella canaglia.
Ccà stava Aulisse capo de ’mbrogliune;
Da là traseva Achille a la vattaglia:
Llà stea l’armata, e ccà sera, e matina
Se commatteva, e se facea tonnina.

